basisliturgie vir koninkrykstyd

Liturgiese viering van Koninkrykstyd

Koninkrykstyd is die seisoen waarin die kerk sy lewe onder bestuur van die Heilige Gees nuut deurdink en deurleef. 

Die rol van liturgie en prediking is om die koninkryksgedagte Sondag na Sondag  in ’n toeganklike idioom te vertaal en dit so voor te stel dat gelowiges in staat sal wees om voluit daaraan deel te neem. Die koninkryk van God word opnuut bedink, verryk en gevier. Verskeie lewensterreine word in die lig van die Woord betrag. Temas wat in die vorige seisoene aangeraak is, word verder ontvou. Ons word by hernuwing geleer om daagliks in alle dinge voor en vir God te leef. Koninkrykstyd is om God se teenwoordigheid in ons bestaan te vier.

Die kerk se missionêre gerigtheid tree nou sterk na vore. Waar die eerste deel van die kerklike jaar klem laat val op wat God vir ons gedoen het, verskuif dit nou na wat God deur ons doen. Die liturgie self is ’n wesenlike deel van die proses van vernuwing waartoe die Gees mense nooi om deel te word. 

Die dimensies van die koninkryk van God, hede, verlede en toekoms, word gedurende die seisoen progressief in die liturgie weerspieël en deurleef. Die inhoud en impak van die Ryk wat gekom het, steeds kom en gaan kom, kan hier in God se teenwoordigheid deurleef word. Sodoende word die koningskap van Christus planmatig tot fokus van ons ganse bestaan verhef.

Eerste Sondae: Die koninkryk is reeds hier

Die eerste taak van die liturgie in Koninkrykstyd is om grondig te beaam dat ons binne die werklikheid van Christus se koninkryk leef. Dit bou direk op die verkondiging van die vorige seisoene. Christus se koninkryk het histories deel van ons werklikheid geword. Hy het Homself in die geskiedenis as Koning en ewige Heerser betoon. Hy is die fondament van ons geloof. Hierdie werklikheid word liturgies omhels en verder uitgewerk as elkeen se persoonlike besit sowel as gemeenskaplike eiendom van die hele kerk.

Doop en doopviering (diens van die water) is veral geskik om klem te lê op die historiese aspek van die koninkryk. Daarom ontvang die viering van die doop in die eerste fase van Koninkrykstyd besondere klem. Die doop getuig van ons ingang in die koninkryk. Dit veranker ons in die dade van God. Die waarborg en die finaliteit van God se verlossing in Christus word sakramenteel verseël. Dit staan nou sentraal as herinnering aan die werklikheid dat ons reeds in Christus deel het aan die nuwe ryk. 

’n Deurdagte koninkryksliturgie verbind gelowiges dus in die eerste weke tot bevestiging en aanvaarding van die geopenbaarde waarheid soos dit in hul doop gerealiseer word. 

Middelste Sondae:  Die koninkryk is aan die kom

Kenmerkend van Christus se verkondiging van die hemelryk is die aktualiteit daarvan vir die gewone lewe. Ook dié perspektief word liturgies gevier. Die kerk word daaraan herinner dat God in en deur hulle besig is om sy Ryk te verwesenlik. Sy heerskappy vind toenemend gestalte in gehoorsame navolging. Die koninkryk van God word liturgies as God se nuwe koers met sy hele skepping voorgestel.

Die Woorddiens is veral geskik om klem te lê op die aktualiteit van die teenwoordige, wordende koninkryk wat by uitstek liturgies uitgedruk word. Dit geskied natuurlik reg deur die jaar. Die tema van omgang en gehoorsaamheid aan die Woord behoort nou meer as in ander tye beklemtoon te word. Die Woord (Skrif) self word gevier as die lig wat God se teenwoordigheid op praktiese, aktuele  aspekte van Christus se heerskappy werp. Die wyse van Christus se leiding en sorg kom duideliker aan die lig. Bybelsondag val tradisioneel in hierdie tydperk. 

Die kerk se taak om die Woord missionêr te verkondig, tree sterker na vore in die liturgie. Deur die krag van die Gees word die Woord gevier as die goddelike dinamiek wat die wêreld kan saamsleep na die koninkryk van God.

`n Deurdagte koninkryksliturgie roep gelowiges dus in die middelste weke van die seisoen op om die heerskappy van Christus in gehoorsaamheid aan die Woord te realiseer.

Laaste Sondae:  Die koninkryk sal kom 

“The way we conceive the future sculpts the present, gives contour and tone to every action and thought through the day … The Christian faith has always been characterised by a strong and focused sense of future. The practical effect of this belief is to charge each moment of the present with (this)hope ...” (E H Peterson, The Message, p 506).

Die koninkryk se toekomskarakter word liturgies beklemtoon en versterk deur die beloftes waaruit ons leef, vanuit die toekoms op ons huidige bestaan te projekteer. Die boodskap van hoop en verwagting dra die liturgie en rig die gemeente op die wederkoms en voleinding wat deur Christus beloof is. Die gemeente verwag steeds iets totaal nuuts: die totale nuutheid van God. Ons beleef ons “op weg”-wees as pelgrims na `n ander vaderland. 

Die nagmaal is veral geskik om klem te lê op die toekomstige perspektief van die koninkryk. Soos nagmaalviering in Lydenstyd klem lê op die herkoms van die sakrament, naamlik die kruisverhaal, so kom die beloftekarakter van die sakrament nou al hoe meer in die sentrum te staan. Die sakrament is uitdrukking van die misterie van die ondenkbare nuutheid van die komende ryk, ons beloofde erfenis. Die gemeente neem aan hierdie toekomstige misterie deel. Dit word voor die wêreld uitgestal. Die wêreld word genooi om hieraan te kom deel. Ons beleef onsself as die agente van `n toekomstige werklikheid. 

`n Deurdagte koninkryksliturgie trek die aandag na die toekoms. Veral in die laaste Sondae van die seisoen geniet die toekomsverwagting al hoe meer aandag namate Adventstyd nader kom.

Die kleur vir Koninkrykstyd is groen.

Diensorde vir Koninkrykstyd

GOD VERGADER ONS VOOR HOM

Aanvangswoord 

Seëngroet

Sang

Lied 202: “Prys Hom, die Hemelvors”. Hierdie lied gaan uit van die gedagte van Jesus se heerskappy en raak by voorbaat verskeie liturgiese momente aan. Uit die Sionsgesange kan Lied 167 of 151 van pas wees as liedere wat Jesus se heerskappy in historiese verband besing.

Diens van die water/Doopbediening en –herinnering

Dit omvat:

Wet en skuldbelydenis

Skulderkenning

Bede om genade

Lied 247 “Heer wees ons genadig”; NSG 233 “Kyrie, eleison”

Vryspraak

Geloofsbelydenis

Loflied

DIENS VAN DIE WOORD

Gebed om die opening van die Woord 

Skriflesing 

Volg die ekumeniese gebruik om die tekste in volgorde te lees: Ou Testament; Psalm (word waar moontlik gesing of ’n ander voorganger voorgelees); Nuwe Testament; Evangelie. Indien sekere teksgedeeltes elders in die diensorde gebruik word, kan dit hier weggelaat word.

Sing ’n halleluja na die voorlesing uit die briewe (Lied 189; 206; 218; 228; 204).

Sing ’n gepaste lied na die laaste Skriflesing. (Sien voorstelle by elke Sondag.) 

Kindertyd en preek

Respons van die gemeente

DIENS VAN DIE TAFEL

Gereedmaak van die tafel en offergawes

’n Gesin wat vooraf gevra is, bring brood en wyn na die nagmaalstafel.

Opmerking: Die offergawes kan beskou word as deel van die gereedmaak van die tafel aangesien die middele vir die nagmaal tradisioneel hieruit voorsien is. Die gemeente word uitgenooi om iets van hulleself te gee soos Christus Homself vir ons gegee het. Ons offer word ook teken van ons een​​-wees met Hom in die nagmaal.

Vredeshandeling (opsioneel)

Die vredesgroet word onderling verwissel. Gee mekaar ’n handdruk met die groet: “Vrede vir jou.”

Nagmaalgebed

Voorganger: 
Here, ons God, 


ons dank U dat U deur Jesus ons Vader is. 


Dankie dat U ons gemaak het 


en aan ons gegun het om U te ken en lief te hê, 


te vertrou en te dien. 


Dankie vir die aarde, ons woonplek. 


U het ons met u wêreld vertrou. 


Dankie vir vriende en medemense. 

Gemeente: 
Ons dank U, Here.

Voorganger: 
Dankie vir U volk wat U reeds lank gelede uitverkies, verlos en gelei het. 


Aan hulle het u deur u profete geleer om gelowig te wag op die vrede wat u beloof het.

Gemeente: 
Ons dank U, Here. 

Voorganger: 
Dankie dat Jesus op die bestemde tyd ons sonde kom dra het. 


Ons verbly ons in die vrede wat U deur u dood aan die kruis herstel het.


Ons loof U nou; 


ons prys U saam met die hemelwesens, 


saam met profete en apostels 


en saam met alles wat asem het. 


(Alternatief: Kom ons prys nou die Here met lofprysings uit die Skrif:)

Gemeente: 
Heilig, heilig, heilig is die Here die Almagtige. 


Die hele aarde is vol van sy magtige teenwoordigheid. 


Hosanna vir die Seun van Dawid!


Loof Hom wat in die Naam van die Here kom! 


Hosanna in die hoogste hemel!


(Beurtspraak kan ook gebruik word.)

Voorganger: 
Ons roep met dankbaarheid in gedagte, Here Jesus, 


dat U tussen ons kom leef het, 


ons geleer, versorg en gedien het. 


Dankie dat U bereid was om ter wille van ons sonde oorgelewer te word om te sterf. 


Ons loof U dat U weer opgestaan het 


sodat ons vrygespreek kan word.

Gemeente: 
Dankie, Here.

Voorganger: 
In die nag waarin Hy oorgelewer is, 


het Hy brood geneem 


en, nadat Hy God daarvoor gedank het, 


het Hy dit gebreek en gesê:  “Dit is my liggaam, dit is vir júlle. 


Gebruik dit tot my gedagtenis.” 


Net so ook het Hy ná die maaltyd die beker geneem en gesê: 

 
“Hierdie beker is die nuwe verbond, wat deur my bloed beseël is.  


Gebruik dit, elke keer as julle daaruit drink, tot my gedagtenis.”

Voorganger: 
Ons aanbid U wat vir ons gely en gesterwe het, 


Jesus, ons Verlosser. 


Ons loof U vir u opstanding.  


U leef en regeer in die hemel en op aarde. 


Hier aan tafel verkondig ons u dood totdat U weer kom.

Gemeente:
Christus het gesterwe!


Christus het opgestaan!


Christus regeer in heerlikheid!


Christus kom weer!


Amen! Kom, Here Jesus!

Voorganger:
Vry gebed of die volgende woorde:


Heilige Gees, 


laat hierdie maaltyd ons geloof versterk 


sodat ons U beter en meer ywerig in u koninkryk mag dien. 


Bind ons in liefde saam as lede van één liggaam. 


Vergader uit alle volke, nasies, en tale ’n kerk tot God eer.


Laat Jesus se ryk van vrede gou in sy volle heerlikheid aanbreek. 


Daarom bid ons …

Gemeente:
Ons Vader wat in die hemel is, 


laat u Naam geheilig word;


laat u koninkryk kom;


laat u wil ook op die aarde geskied, 


net soos in die hemel.  


Gee ons vandag


ons daaglikse brood


en vergeef ons ons oortredings


soos ons ook dié vergewe


wat teen ons oortree;


en laat ons nie in die versoeking kom nie


maar verlos ons van die Bose.


Aan U behoort die koninkryk en die krag en die heerlikheid tot in ewigheid. Amen.

Voorganger: 
Lam van God wat die sonde van die wêreld wegdra,

Gemeente: 
… ontferm U oor ons;

Voorganger: 
Lam van God wat die sonde van die wêreld wegdra,

Gemeente: 
… vergewe ons;

Voorganger: 
Lam van God wat die sonde van die wêreld wegdra,

Gemeente: 
… gee ons vrede.  Amen.

Opmerkings oor die gebruik van die nagmaalgebed:

Die gebed dien as alternatief vir die formulier.

Verwerkings van die klassiek-gereformeerde nagmaalgebed is baie geskik om in Koninkrykstyd gebruik te word omdat deurlopende herinnering aan “groot dade van God” soos dit deur die Woord betuig word, lidmate help om heilswaarhede toe te eien. 

Die bewoording hoef nie slaafs nagevolg te word nie. Gedagtes of woorde uit elke Sondag se leesrooster kan in die gebed ingevoeg word.

Gedeeltes van die gebed wat ’n sterk ekumeniese karakter het (die sg ordinarium-gedeeltes) behoort  elke Sondag herhaal te word selfs al word die nagmaal nie gevier nie: die gedeelte wat begin met “Heilig, heilig, heilig …” (die sanctus) en die gedeelte wat na Christus as die Lam van God verwys (die sg Agnus Dei). Die gedeeltes word hierbo in skuinsdruk weergegee.

’n Toonsetting van die Agnus Dei “Jesus Christus, Lam van God” (Lied 379) of ander gepaste lied kan ook gebruik word:  

Lied 158:2 “Lam van God, U bring 'n offer” 

Lied 195:1,2 “U, o God, wat ewig op die troon is” 

Lied 301:2 “Lam van God, berei ter slagting”

Dit word veral aanbeveel vir Sondae waarop die nagmaal nie gevier word nie.

Instellingswoorde

Uitdeling en gebruik van brood en wyn

Voorbidding

’n Wit kers met doringdraad daarom gedraai, word aangesteek. Daarna volg die voorbidding. Die gebed omspan mense in nood sowel as leiers, (1) plaaslik, (2) landswyd en (3) elders in die wêreld. Drie lidmate kan vooraf gevra word om vir die onderskeie streke te bid. Sake uit die gemeente se inligtingsblad word ook in die gebed na die Here gebring.

Lofprysing

UITSENDING

Verbintenis

Lied

Seën

